Davart la tema da Renate Welsh

Ei vegn pretendiu ch’ei detti glieud che hagi tema da nuot sin quest mund. Quei po bein esser pusseivel. Mo jeu perinaga enconuschel negin. Jeu sai denton da carstgauns che han gronda tema da schar valer ch'els hagien tema. Bunamein igl entir di ein quels occupai da cumprovar a sesezs ed als auters ch'els hagien buc tema. Per auter han els strusch peda pli.

Jeu enconuschel ultra da quei enzacons che han pauca fantasia. Quels han era pauca tema. Els san numnadamein strusch s'imaginar, tgei che schabegia, sche...

Ils pli biars da nus han tema.

Mira per exempel ina famiglia dil tuttafatg normala.

Cheu ha la tatta tema da laders.

Il tat ha tema da stuer ir egl asil.

Igl aug ha tema da survegnir cancer.

L'onda ha tema da glatsch viv.

Il bab ha tema da siu schef.

La mumma ha tema dalla vischina.

La sora ha tema dalla clausura.

Il frar ha tema da stuer schar dar sprezzas.

Il tgaun ha tema dil gat dil pedel.

Mo quei ei aunc per dabia buca tut.

Il frar ha plinavon tema, cura che las mobiglias sgaran e sgrezian la notg ed el ha tema digl umbrival alv en combra che vegn muentaus dil vent. El ha tema da quei che Franz savess raquintar a Clau sur dad el, dallas ballas che Alex setta, e dalla dunna veglia ell'emprema alzada.

Mo el ha buc tema dalla clausura d'engles e da tgauns che giappan e da cantar falliu. Era las beffas dalla scolasta da lavur da sia sora fan nuot ad el. Ed aunc bia meins ha el tema da survegnir in ventrun. Da talas temas sa el mo rir.

Ei va tgunsch da rir dallas temas dils auters. Las temas dils auters ein numnadamein sgarscheivel legras. Las atgnas ein sulettamein sgarscheivlas.

Ei vegn aunc vitier ch'ins seturpegia savens dad ellas. Ins discuora buca sur da sia tema. Ins savess gie discuorer sur dad ella. Cun carstgauns che rian buc ora ins. Quei fuss impurtont. Perquei che tut las temas han enzatgei communabel: ellas creschan il meglier el stgir. Aschiprest ch'enzatgi discuora sur da sia tema, po glisch neutier.

